
হিতদীপ।





তোমার পরশে হয় গরব সবার,

সে ধনে গরব-রব নাহি রহে কার।

ক্ষণ-স্থায়ী পরিজন তোষে তোমা তরে

কিন্তু, চির-সুখ-দাতা সে ধন বিতরে,

ধৈর্য্য-পিতা, ক্ষমা-মাত, শান্তি-প্রণয়িনী,

শম দম সহোদর, করুণা ভগিনী,

সত্য সুত, পূত তিন তনয়া—ভকতি,

জগদীশ-রতি আর কুপথে-অগতি।

তোমার চরম ফল বিষম ভীষণ,—

শোক, তাপ, হত্যা, দাহ, প্রণয়-ভঞ্জন,

কিন্তু, সে পরম ধনে যে করে সেবন,

চরমে পরম পদ লভে সেই জন।





 





আত্ম-গুণ-প্রশংসা।




কুসুম সৌরভ কভু কুসুমে না বলে,

সরসী বিমল কভু বলে নিজ জলে?

নিজ রূপ অপরূপ বলে কি কখন

চপলা-শোভন ঘন চারু-দরশন?

সুধাময় সুধাকর-কিরণ-নিকর,

নিশানাথ বলে কারে ভুবন ভিতর?

